
ESCOLAS DEPORTIVAS TERRAS DE MASIDE

REGULAMENTO DE RÉXIME INTERNO
Fútbol base e deporte federado

Entidade: Escolas Deportivas Terras de Maside

Localidade: Maside, Ourense, Galicia

Federación deportiva: Real Federación Galega de Fútbol (RFGF)

Ámbito de aplicación: Iniciación deportiva e fútbol base, de 3 a 18 anos

PREÁMBULO

As Escolas Deportivas Terras de Maside, en diante o Club, establecen o presente Regulamento de Réxime Interno co 
obxectivo de ordenar o seu funcionamento deportivo, educativo, organizativo e disciplinario, e de garantir que todas as 
persoas integrantes da entidade desenvolvan a súa actividade nun ambiente seguro, respectuoso, inclusivo e 
saudable.

O Club entende o fútbol como unha ferramenta de educación, convivencia e desenvolvemento persoal. A formación 
das nenas e nenos, o respecto polas persoas, a igualdade de oportunidades e a protección da infancia prevalecerán 
sobre calquera resultado deportivo.

O presente regulamento será de aplicación conxuntamente cos estatutos do Club, a normativa deportiva vixente, os 
regulamentos da Real Federación Galega de Fútbol, as normas das competicións nas que participe a entidade e a 
restante lexislación aplicable.

CAPÍTULO I. DISPOSICIÓNS XERAIS

Artigo 1. Obxecto

Este regulamento ten por obxecto:

a) Establecer as normas de funcionamento e organización do Club.

b) Regular os dereitos e deberes das persoas deportistas, familias, persoal técnico e directivos.

c) Determinar as normas de participación nos adestramentos, partidos e competicións oficiais.

d) Establecer criterios de convivencia, prevención de conflitos e actuación ante condutas contrarias ao regulamento.

e) Garantir a protección das persoas menores de idade e a prevención de calquera forma de violencia.

f) Promover unha formación deportiva baseada no respecto, a igualdade, a responsabilidade e o xogo limpo.

Artigo 2. Ámbito de aplicación

O regulamento será aplicable a:

Todas as persoas deportistas inscritas no Club, desde a etapa de iniciación ata os 18 anos.

Pais, nais, titores e representantes legais.

Adestradores, adestradoras e demais persoal técnico.

Calquera persoa que participe en actividades organizadas polo Club.

As disposicións relativas á protección da infancia aplicaranse a todas as actividades e situacións nas que o Club teña 
responsabilidades de organización, supervisión ou protección de menores.

Artigo 3. Principios fundamentais

O Club desenvolverá a súa actividade de acordo cos seguintes principios:

a) Interese superior da persoa menor de idade.

b) Respecto á dignidade e á integridade física e psicolóxica.

c) Igualdade de oportunidades entre nenas e nenos.

d) Non discriminación por razón de sexo, orixe, nacionalidade, discapacidade, identidade ou expresión de xénero, 
situación económica ou calquera outra circunstancia persoal ou social.

e) Prevención da violencia, o acoso e os abusos.

f) Participación adaptada á idade e madurez das persoas deportistas.

g) Formación integral e hábitos de vida saudables.

h) Transparencia na organización e na comunicación coas familias.

i) Respecto polas normas federativas e polas persoas participantes nas competicións.

CAPÍTULO II. ORGANIZACIÓN DO CLUB

Artigo 4. Inscrición e admisión

Para inscribirse no Club deberán cumprirse os seguintes requisitos:

a) Realizar a isncrición pola aplicación de Cluber.

b) Facilitar os datos de contacto da persoa deportista e, cando proceda, dos seus representantes legais.

c) Achegar a documentación necesaria para a tramitación da licenza federativa, se corresponde.

d) Facilitar a información sanitaria estritamente necesaria para a seguridade da actividade.

e) Aceptar o presente regulamento e as condicións de inscrición.

f) Cumprir os requisitos económicos previamente comunicados.

A admisión realizarase con criterios transparentes e non discriminatorios, atendendo á capacidade organizativa, á 
dispoñibilidade de prazas e ás necesidades deportivas.

A tramitación da licenza federativa estará suxeita ás normas e prazos da RFGF. A inscrición no Club non garante por 
si soa a habilitación para participar en competicións oficiais.

Antes do inicio de cada tempada os deportistas e deportistas deberán abonar o 50% da cuota correspondente 
establecida na aplicación requerida a tal fin. Ademáis os packs de roupa de xogo oficial deberán ser aboados na súa 
totalidade antes de realizar o pedido, non tramitándose ningún encargo sin previo pago.

En caso de que non se abone as cuotas establecidas polo Club en tempo e forma, este se reserva o dereito de dar de 
baixa de xeito inmendiato a licenza federativa e reservarse o dereito de admisión na actividade, ou expulsión do 
mesmo.

O Club reservase o dereito de crear grupos interactivos en aplicación de mensaxería tales como WhatsApp para a 
xestión interna de equipos. Será o Club quen determine si devanditos grupos se constitúen cos e cas deportistas e ou 
cos seus familiares  ou titores legais, según se considere máis axeitado para o correcto desenvolvemento do equipo 
en cuestión.

CAPÍTULO III. DEREITOS E DEBERES DAS PERSOAS DEPORTISTAS

Artigo 6. Dereitos

As persoas deportistas teñen dereito a:

a) Recibir un trato digno, respectuoso e igualitario.

b) Practicar fútbol nun ambiente seguro e libre de violencia.

c) Recibir formación adaptada á súa idade, capacidade e nivel.

d) Ser escoitadas nas cuestións que lles afecten, de acordo coa súa idade e madurez.

e) Coñecer as normas deportivas e de convivencia.

f) Recibir información sobre os criterios de organización e participación nos equipos.

g) Comunicar lesións, situacións de risco, acoso ou outras preocupacións sen sufrir represalias.

h) Ter protexidos os seus datos persoais e a súa imaxe.

i) Recibir atención inicial adecuada ante unha lesión ou emerxencia.

Artigo 5. Baixas de xogadores e devolución dos importes aboados

O Club resérvase o dereito de denegar as solicitudes de baixa dos xogadores cuxa única motivación sexa incorporarse a outro club. Como
norma xeral, non se concederán baixas federativas por este motivo.

Unicamente se valorará a concesión da baixa federativa cando existan causas xustificadas, tales como o traslado de residencia a outra
cidade, motivos laborais que impliquen un cambio de residencia, circunstancias persoais debidamente acreditadas ou causas familiares
graves debidamente xustificadas.

Os importes aboados ata a data en concepto de inscrición do xogador, incluída a primeira cota, non serán reembolsables, con
independencia da causa da baixa, ao destinarse a cubrir os gastos de xestión administrativa, a tramitación da licenza federativa, o seguro
médico-deportivo obrigatorio e os custos derivados da planificación deportiva da plantilla.

j) Participar nas actividades en condicións de igualdade, dentro das posibilidades organizativas e das regras 
aplicables.

Artigo 7. Deberes

As persoas deportistas deberán:

a) Respectar os compañeiros e compañeiras, o persoal técnico, os árbitros, os rivais e as familias.

b) Asistir puntualmente aos adestramentos e partidos.

c) Comunicar, directamente ou a través da familia, as ausencias cando sexa posible.

d) Seguir as instrucións deportivas e de seguridade do persoal técnico.

e) Coidar as instalacións e o material.

f) Utilizar adecuadamente a equipación deportiva.

g) Manter unha conduta respectuosa dentro e fóra do terreo de xogo durante as actividades do Club.

h) Evitar insultos, ameazas, agresións, burlas e comportamentos discriminatorios.

i) Comunicar calquera lesión, dor ou malestar relevante.

j) Respectar as normas federativas e as decisións arbitrais.

As obrigas adaptaranse á idade, madurez e capacidade de comprensión de cada persoa deportista.

Artigo 8. Compromiso deportivo

As persoas deportistas comprométense a participar nos adestramentos e competicións coa actitude adecuada, 
respectando o esforzo colectivo e os valores educativos do Club durante a tempada en curso que abrangue desde 
inicio de adestramentos ata remate da tempada en xuño do ano deportivo.

A falta de asistencia poderá ser tida en conta na planificación deportiva cando existan criterios previamente 
comunicados e proporcionados.

A ausencia, por si soa, non poderá utilizarse para humillar, discriminar ou privar arbitrariamente unha persoa dos seus 
dereitos.

CAPÍTULO IV. NORMAS DE ADESTRAMENTO

Artigo 9. Horarios e puntualidade

Os horarios serán establecidos polo Club e comunicados ás familias.

As persoas deportistas deberán chegar con tempo suficiente para prepararse e iniciar a actividade á hora prevista.

As familias deberán avisar das ausencias e dos atrasos, especialmente cando afecten á organización do equipo.

Calquera cambio de horario será comunicado a través das canles oficiais do Club sempre que sexa posible.

Artigo 10. Desenvolvemento dos adestramentos

Durante os adestramentos:

a) Seguiranse as indicacións do persoal técnico.

b) Respectaranse as quendas e os espazos de traballo.

c) Evitaranse xogos perigosos e condutas que poidan causar lesións.

d) Non se abandonará a instalación nin a actividade sen autorización, cando esta sexa necesaria pola idade.

e) Utilizarase o material conforme ás indicacións recibidas.

f) Informarase de inmediato de calquera lesión ou situación de risco.

g) Manterase unha actitude de colaboración e respecto.

O persoal técnico adaptará as sesións á idade e ao desenvolvemento das persoas participantes.

Artigo 11. Equipación e material persoal

As persoas deportistas deberán acudir coa roupa e o calzado axeitados á actividade.

O Club comunicará as prendas oficiais que deban utilizarse nos partidos e nas actividades institucionais.

Recoméndase levar auga identificada e os obxectos persoais imprescindibles.

O material de protección que resulte necesario será determinado atendendo ás regras deportivas, á seguridade e ás 
características da actividade.

Artigo 12. Uso de dispositivos electrónicos

Durante os adestramentos, charlas técnicas e competicións, o uso do teléfono móbil estará prohibido, excepto ás 
situacións autorizadas polo persoal responsable ou ás necesidades xustificadas.

Non se permitirán gravacións ou fotografías que vulneren a intimidade doutras persoas.

Queda prohibido gravar ou difundir imaxes de vestiarios e aseos.

CAPÍTULO V. COMPETICIÓN FEDERADA

Artigo 13. Participación nas competicións

A participación nas competicións oficiais estará suxeita a:

a) Dispoñer da licenza federativa correspondente, cando sexa esixible.

b) Cumprir os requisitos de idade e categoría.

c) Respectar os prazos de inscrición, aliñación e demais trámites federativos.

d) Cumprir os regulamentos da RFGF e das competicións.

e) Atender as condicións de saúde e seguridade que legalmente correspondan.

O Club non autorizará a participación oficial cando non se cumpran os requisitos obrigatorios.

Artigo 14. Convocatorias e aliñacións

As convocatorias serán comunicadas polo persoal técnico con antelación razoable, sempre que as circunstancias o 
permitan.

Os criterios deportivos poderán incluír a categoría, a asistencia, a preparación, as necesidades do equipo, a 
seguridade e as regras da competición.

O Club procurará unha participación formativa equilibrada, especialmente nas categorías de iniciación e fútbol base.

A participación efectiva e os minutos de xogo dependerán tamén da idade, da categoría, da natureza da competición 
e das normas federativas.

Non se utilizará a participación deportiva como medio de humillación, ameaza ou castigo degradante.

Artigo 15. Conduta durante os partidos

As persoas deportistas deberán:

a) Respectar as decisións arbitrais.

b) Evitar insultos, provocacións e agresións.

c) Respectar os rivais e o persoal técnico dos outros equipos.

d) Aceptar os resultados con deportividade.

e) Cumprir as instrucións de seguridade e organización.

f) Evitar condutas que poidan provocar sancións deportivas ao equipo ou ao Club.

As expulsións, amoestacións e demais incidencias federativas tramitaranse conforme ás normas aplicables, sen 
prexuízo das actuacións internas que legalmente procedan.

Artigo 16. Desprazamentos e torneos

Para os desprazamentos, torneos e actividades fóra das instalacións habituais, o Club comunicará ás familias, na 
medida necesaria:

a) O lugar e os horarios.

b) As persoas responsables.

c) O medio de transporte.

d) As condicións de participación.

e) As necesidades de autorización ou non.

A supervisión dos menores organizarase de forma adecuada á idade e á actividade.

As persoas deportistas non poderán abandonar o grupo nin modificar os plans de transporte sen autorización, agás en 
situacións de emerxencia.

CAPÍTULO VI. OBRIGAS DO PERSOAL TÉCNICO

Artigo 17. Funcións dos adestradores e adestradoras

O persoal técnico deberá:

a) Planificar e desenvolver os adestramentos de acordo coa idade e nivel do grupo.

b) Promover a educación en valores e o xogo limpo.

c) Tratar todas as persoas deportistas con respecto e imparcialidade.

d) Evitar insultos, ameazas, humillacións e castigos físicos ou psicolóxicos.

e) Informar de lesións, accidentes e incidencias relevantes.

f) Cumprir as normas de protección da infancia.

g) Respectar os protocolos e as canles de comunicación do Club.

h) Coidar o material e as instalacións.

i) Colaborar coas familias mantendo límites profesionais adecuados.

j) Cumprir os requisitos de titulación, licenza e acreditación que resulten esixibles.

.

CAPÍTULO VII. DEREITOS E DEBERES DAS FAMILIAS

Artigo 18. Dereitos das familias

As familias teñen dereito a:

a) Recibir información sobre horarios, competicións, actividades e condicións económicas.

b) Coñecer os obxectivos formativos e os criterios xerais de organización deportiva.

c) Ser informadas das incidencias relevantes que afecten á súa filla ou fillo.

d) Formular suxestións, consultas e reclamacións.

e) Coñecer as canles de comunicación e os procedementos de protección da infancia.

f) Recibir un trato respectuoso por parte de todos os integrantes do Club.

Artigo 19. Deberes das familias

As familias comprométense a:

a) Respectar o persoal técnico, os árbitros, os rivais e as demais familias.

b) Facilitar a asistencia e puntualidade das persoas deportistas.

c) Informar das circunstancias relevantes para a seguridade do menor.

d) Manter actualizados os datos de contacto e as persoas autorizadas para a recollida.

e) Respectar as indicacións organizativas do Club.

f) Evitar dar instrucións técnicas contraditorias desde a bancada.

g) Non interferir no desenvolvemento dos adestramentos.

h) Promover unha actitude deportiva positiva.

i) Utilizar as canles oficiais para as reclamacións.

j) Respectar a intimidade das persoas deportistas e non difundir datos ou imaxes alleas sen base legal suficiente.

Artigo 20. Comportamento nas bancadas

Non se tolerarán insultos, ameazas, agresións, intimidacións nin comentarios discriminatorios cara ás persoas 
deportistas, árbitros, persoal técnico ou outras familias.

A directiva poderá adoptar medidas proporcionadas para protexer a convivencia e a seguridade, incluída a limitación 
de acceso a actividades ou instalacións cando exista fundamento suficiente e se respecte a normativa aplicable.

Cando os feitos poidan constituír unha infracción federativa ou un ilícito legal, realizaranse as comunicacións que 
correspondan.

CAPÍTULO VIII. INSTALACIÓNS E MATERIAL

Artigo 21. Uso das instalacións

As persoas integrantes do Club deberán respectar os campos, vestiarios, aseos, almacéns, bancadas e demais 
instalacións utilizadas.

Non se accederá a zonas restrinxidas sen autorización.

Calquera dano, avaría ou situación perigosa deberá comunicarse á persoa responsable.

Artigo 22. Material deportivo

O material deberá utilizarse exclusivamente para os fins previstos e de acordo coas instrucións recibidas.

O alumnado colaborará na súa recollida e conservación segundo a idade.

Os danos intencionados serán valorados de acordo coas circunstancias e poderán dar lugar a medidas educativas ou 
ás responsabilidades que legalmente correspondan.

CAPÍTULO IX. PROTECCIÓN DE DATOS E IMAXE

Artigo 23. Tratamento de datos persoais

Os datos das persoas deportistas e das súas familias trataranse conforme á normativa de protección de datos.

O Club informará sobre as finalidades, conservación, destinatarios e dereitos das persoas interesadas.

Só se solicitarán os datos adecuados e necesarios para a xestión administrativa, deportiva e de seguridade.

A información sanitaria terá acceso restrinxido ás persoas que a necesiten para cumprir as súas funcións.

Artigo 24. Fotografías e gravacións

A captación e difusión de imaxes identificables das persoas menores de idade realizarase conforme á normativa 
aplicable e ás autorizacións ou bases xurídicas que correspondan.

O consentimento para publicar imaxes promocionais deberá diferenciarse, cando proceda, da inscrición deportiva e 
doutros tratamentos necesarios.

A negativa a autorizar usos promocionais da imaxe non deberá producir consecuencias deportivas discriminatorias.

CAPÍTULO X. RÉXIME DISCIPLINARIO INTERNO

O réxime disciplinario ten como finalidade educativa a prevención, corrección e reparación das condutas contrarias á 
convivencia.

As medidas aplicaranse de forma proporcional, motivada e respectuosa cos dereitos das persoas afectadas.

Teranse en conta a idade, a madurez, a gravidade dos feitos, a intencionalidade, as consecuencias, a reiteración e as 
circunstancias concorrentes.

As medidas internas non substitúen o réxime disciplinario da RFGF nin as competencias das autoridades públicas.

Artigo 25. Condutas leves

Poderán considerarse condutas leves:

a) Atrasos ou ausencias reiteradas sen comunicación.

b) Incumprimentos ocasionais das instrucións organizativas.

c) Uso inadecuado do material sen consecuencias graves.

d) Faltas de respecto ocasionais de escasa entidade.

e) Incumprimento das normas básicas de orde e convivencia.

As medidas educativas poderán consistir nunha advertencia, unha conversa individual, unha reflexión guiada ou unha 
actividade reparadora adecuada á idade.

Artigo 26. Condutas graves

Poderán considerarse condutas graves:

a) Faltas de respecto reiteradas.

b) Insultos ou ameazas.

c) Danos intencionados ás instalacións ou ao material.

d) Incumprimentos reiterados das normas de seguridade.

e) Condutas discriminatorias de especial entidade.

f) Comportamentos que poñan en risco a integridade doutras persoas.

Poderán adoptarse advertencias formais, reunións coas familias, compromisos de conduta ou restricións temporais e 
proporcionadas de determinadas actividades, sempre que exista fundamento suficiente e se respecte a normativa 
aplicable.

Artigo 27. Condutas moi graves

Poderán considerarse moi graves:

a) Agresións físicas intencionadas.

b) Ameazas graves ou acoso continuado.

c) Condutas de violencia sexual ou abuso.

d) Represalias contra quen comunique unha situación de risco.

e) Difusión de imaxes íntimas ou de contidos que vulneren gravemente os dereitos doutra persoa.

f) Condutas que ocasionen ou poidan ocasionar un risco grave para a integridade física ou psicolóxica.

Nestes casos, o Club priorizará a protección das persoas afectadas e activará o protocolo correspondente.

A adopción de medidas deportivas ou organizativas non impedirá as comunicacións ás autoridades competentes 
cando sexan necesarias. Incluído a expulsión do Club de ser o caso do xogador e familia por incidentes de maior 
gravidade.

Artigo 28. Condutas de persoas adultas

As condutas contrarias ao regulamento cometidas por familiares, acompañantes, persoal técnico ou outros adultos 
serán valoradas pola dirección deportiva e comisión creada para tal fin traslando a resolución ao equipo directivo da 
entidade deportiva, respectando a normativa e as garantías correspondentes.

Poderán adoptarse advertencias, compromisos de conduta, limitacións proporcionadas de acceso ou outras medidas 
legalmente procedentes segundo o acordado pola entidade deportiva tendo en conta o dereito de admisión deportivo.

DISPOSICIÓN FINAL:

Este documento entra en vigor unha vez asinada a licenza federativa non sendo o descoñecemento do mesmo  
vinculante para non cumprir ou decir descoñecer o mesmo o cal se debe respectar e acatar logo de haberse 
comprometido co mencionado Club federativamente na temporada actual.

                                                                                                          



